
Dell’Aneide 
Canto i.





17.




Io quattuordece Ninfe a mollichelle
M’haggio cresciute, e la chiù aggratiata
E Deiopea, che pare ’n miezo a chelle
’Ntrà li shiure na rosa spampanata.
Si sparafonnarraje sti Trojanielle,
Pe mamma, e pe mogliere te sia data
Da mò pe sempe, e n’haverraje li figlie
Belle comm’essa, e comme tanta giglie.




18.




Eolo respose; non te resta a fare
Autra fatica, che saperme a dire,
A che t’haggio à servire, e pò lassare.
A me lo riesto, e tu potrai dormire.
Stò regno tale quale a me donare
Da Giove hai fatto, e tu me fai venire
Lo mazzeco da Cielo, e tu potente
Me faje co le tempeste, e co li viente.




19.




Appena  disse chesto, e co na botta
De no palo de fierro spaventuso
Spaccaje lo monte come na recotta,
E ’nce fece a lo shianco no pertuso.
Pe llà fora scappaje da chella grotta
No squatrone de viente furiuso,
E portaje tale turbene a la terra.
Ch’autro non se sentea, che serra, serra!




20.




Lo Scerocco, Lebeccio, e Maestrale,
Se lanzano a lo regno de Nettunno,
E tutte l’autre viente prencepale
Mesero l’acque sauze asparafunno:
E tale era la furia bestiale,
Che a sconquasso parea jesse lo munno;
E l’onne, che rompeano a le marine,
Pareano munte quanto l’Appennine.

